
63

Gh’ëan ne-o consesso do presbiterato

I megio pessi e e teste meno vêue,

I megio diplomatici do Stato,

I megio professoî de tutte e schêue,

I megio spûa-sentenze do Senato;

I megio pe talenti in parpagiêue,

I megio ciarlaten do foro, e i megio

Pedanti de convento e de collegio.


64

Ma de chiunque a-ô congresso se trovava

L’artista a esprimme tanto a-ô naturale

O carattere e i atti ô se demoava,

Che lê ô riusciva affæto originale,

E un tale cappodopera ô formava

Che in esprescion ô non aveiva eguale

Ne-i atti de figûe rappresentæ

Che figûe e atti scimili in veitæ.


65

Li gh’ëa tracciôu in compendio e ne-ô so lûmme

O lûsso antievangelico ecclesiastico,

O genio agro e fanatico e ô costûmme

Voluttûoso egoistico monastico;

Do nobile spagnollo a botta e ô fûmme,

Di dotti ô stile barbaro scolastico,

Doti de quæ in allôa sorve ogni stato

D’Europa e Spagne aveivan ô primato.


66

L’aia de facce a l’esprimeiva a vea

Dispoxision e indole naturale:

Un fratte secco, brusco e tristo in cea

Indovinavi che lê ô foise tale

Ne-i atti, në parolle e no-a manea;

E creddeivi un ciarlon goffo e triviale,

Quanto quello un morcion brûsco e laconico,

Un bello, grasso e lûcido canonico.

